მარტვილის მუნიციპალიტეტის გამგეობის დებულება
თავი І. ზოგადი დებულებანი
მუხლი 1. მარტვილის მუნიციპალიტეტის გამგეობა
1. მარტვილის მუნიციპალიტეტის გამგეობა არის თვითმმართველი, მარტვილის მუნიციპალიტეტის აღმასრულებელი ორგანო, რომელიც შედგება გამგებლის, გამგებლის პირველი მოადგილის, მოადგილის, გამგეობის სტრუქტურული ერთეულებისა და ტერიტორიული ორგანოებისაგან.
მუხლი 1. გამგეობის საქმიანობის საფუძველი და ძირითადი პრინციპები
1. გამგეობის სტრუქტურული ერთეულები, ტერიტორიული ორგანოები და თანამდებობის პირები თავის საქმიანობას წარმართავენ საქართველოს კონსტიტუციის, „ადგილობრივი თვითმმართველობის შესახებ“ ორგანული კანონის, საქართველოს კანონებისა და მათგან გამომდინარე სხვა ნორმატიული აქტების, აგრეთვე საკრებულოს დადგენილებებისა და განკარგულებების საფუძველზე, ამ დებულებით დადგენილი წესით.
2. გამგეობის სტრუქტურული ერთეულები, ტერიტორიული ორგანოები და თანამდებობის პირები თავის საქმიანობას ახორციელებენ კანონიერების, საჯაროობის, სახელმწიფო და ადგილობრივი ინტერესების ერთიანობის, საზოგადოებრივი აზრის გათვალისწინების, თვითმმართველობის ორგანოების საქმიანობაში მოქალაქეთა მონაწილეობის პრინციპების დაცვით.
მუხლი 3. გამგეობის მუშაობის საერთო წესი
1. გამგეობის სტრუქტურული ერთეულები, ტერიტორიული ორგანოების და თანამდებობის პირების უფლებამოსილება განისაზღვრება „ადგილობრივი თვითმმართველობის შესახებ“ საქართველოს ორგანული კანონით, ამ დებულებით, შესაბამისი სტრუქტურული ერთეულებისა და ტერიტორიული ორგანოების დებულებებით.
2. გამგეობის სტრუქტურული ერთეულების, ტერიტორიული ორგანოების და თანამდებობის პირების საქმიანობას წარმართავს და ხელმძღვანელობს გამგებელი (მერი).
3. გამგებელი და გამგეობა (მერია) ანგარიშვალდებულია საკრებულოს წინაშე.
მუხლი 4. გამგეობის სამუშაო ენა
1. გამგეობის (მერიის) საქმისწარმოება ხორციელდება სახელმწიფო ენაზე.
2. მოქალაქეები, რომლებიც არ ფლობენ სახელმწიფო ენას, ადმინისტრაციული საქმისწარმოების დროს გამგეობის (მერიის) მიერ უზრუნველყოფილნი არიან თარჯიმნის მომსახურეობით.
მუხლი 5. გამგეობის ადგილსამყოფელი
გამგეობის ადგილსამყოფელია ქალაქი მარტვილი, თავისუფლების ქუჩა №10

თავი І І. გამგებელი და გამგებლის პირველი მოადგილე

მუხლი 6. გამგებელი
1. გამგებელი წარმოადგენს თვითმმართველი ერთეულის აღმასრულებელი ორგანოს - გამგეობის ხელმძღვანელ თანამდებობის პირს, რომელიც წარმართავს და პასუხისმგებელია გამგეობის საქმიანობაზე.
2. გამგებელი თანამდებობაზე აირჩევა საკრებულოს უფლებამოსილების ვადით.
3. გამგებლის თანამდებობრივ  სარგოს საქართველოს კანონმდებლობის შესაბამისად განსაზღვრავს საკრებულო.
4. გამგებლის თანამდებობაზე არჩევის, მისი უფლებამოსილების შეწყვეტის პირობები და წესები, გამგებლის უფლებამოსილებანი და მათი განხორციელების წესი განისაზღვრება „ადგილობრივი თვითმმართველობის შესახებ“ ორგანული კანონითა და ამ დებულებით.
5. გამგებელი ანგარიშვალდებულია საკრებულოს და ადგილობრივი ამომრჩევლების წინაშე.
მუხლი 7. გამგებლის უფლებამოსილებანი
1. გამგებლის უფლებამოსილებას განეკუთვნება:
ა) გამგეობის, გამგეობის სტრუქტურული ერთეულებისა და ტერიტორიული ორგანოების დებულებების, გამგეობის სტრუქტურისა და საშტატო ნუსხის პროექტების შემუშავება და საკრებულოსათვის დასამტკიცებლად წარდგენა;
ბ) გამგეობის შინაგანაწესის დამტკიცება, კონტროლი შინაგანაწესის შესრულებაზე;
გ) გამგეობის (მერიის) სტრუქტურული ერთეულებისა და ტერიტორიული ორგანოების დებულებათა შესაბამისად გამგეობის საჯარო მოსამსახურეთა თანამდებობრივი ინსტრუქციების დამტკიცება; თანამდებობრივ ინსტრუქციათა შესრულების კონტროლი და შეფასება;
დ) „საჯარო სამსახურის შესახებ“ კანონის შესაბამისად გამგეობის საშტატო განრიგით გათვალისწინებული და შტატგარეშე საჯარო მოსამსახურეების, აგრეთვე დროებით არმყოფი მოხელეების მოვალეობის შემსრულებელთა თანამდებობებზე დანიშვნა;
ე) „საჯარო სამსახურის შესახებ“ კანონის საფუძველზე გამგეობის საშტატო განრიგით გათვალისწინებული და შტატგარეშე საჯარო მოსამსახურეების, აგრეთვე დროებით არმყოფ მოხელეთა მოვალეობის შემსრულებლების თანამდებობიდან განთავისუფლება;
ვ) „საჯარო სამსახურის შესახებ“ კანონის შესაბამისად გამგეობის საჯარო მოსამსახურეთა წახალისებისა და დისციპლინარული პასუხისმგებლობის დაკისრების შესახებ გადაწყვეტილებათა მიღება;
ზ) ამ დებულებით დადგენილი წესით გამგეობის სტრუქტურული ერთეულებისა და ტერიტორიული ორგანოების სამუშაო გეგმის დამტკიცება, სამუშაო გეგმების შესრულების კონტროლი;
თ) გამგეობის, გამგეობის სტრუქტურული ერთეულებისა და ტერიტორიული ორგანოების საქმიანობაზე სამსახურებრივი ზედამხედველობა;
ი) გამგეობის სტრუქტურული ერთეულების ხელმძღვანელობისა და გამგეობის რწმუნებულებისათვის სამსახურებრივ დავალებათა მიცემა, ამ დავალებათა ჯეროვნად და გათვალისწინებულ ვადებში შესრულების კონტროლი; გაწეულ საქმიანობასთან დაკავშირებით ანგარიშების მოსმენა და შესაბამისი გადაწყვეტილებების მიღება;
კ) თვითმმართველი ერთეულის სოციალურ-ეკონომიკური განვითარების პროგრამის პროექტის შედგენის ხელმძღვანელობა, საკრებულოში დასამტკიცებლად წარდგენა, დამტკიცებული პროგრამის შესრულების ხელმძღვანელობა;
ლ) „თვითმმართველი ერთეულის ბიუჯეტის შესახებ“ კანონით დადგენილი პროცედურებისა და ვადების შესაბამისად გამგეობის მიერ ბიუჯეტის პროექტის, ბიუჯეტში ცვლილებებისა და დამატებების შეტანის პროექტების მომზადების, გამგეობის მიერ ბიუჯეტის შესრულების ხელმძღვანელობა;
მ) ბიუჯეტის, ბიუჯეტში ცვლიელებებისა და დამატებების შეტანის შესახებ პროექტების, ბიუჯეტის შესრულების შესახებ ანგარიშის საკრებულოში წარდგენა;
ნ) დამტკიცებულ ბიუჯეტში ერთი საბიუჯეტო ორგანიზაციის ეკონომიკური კლასიფიკაციის მუხლებს შორის ამ ორგანიზაციისათვის გამოყოფილი საერთო ასიგნებების 10%-ის ფარგლებში თანხების გადანაწილების შესახებ გადაწყვეტილებების მიღება;
ო) ამ დებულებით განსაზღვრულ საკითხებზე, აგრეთვე საკრებულოს დავალებით საკრებულოსათვის წინადადებების, დასკვნებისა და რეკომენდაციების, საკრებულოს დადგენილებებისა და განკარგულებების პროექტების მომზადების კოორდინაცია და საკრებულოში წარდგენა;
პ) ადგილობრივი გადასახადებისა და მოსაკრებლების შემოღებისა და გაუქმების, მათზე შეღავათების დაწესების თაობაზე საკრებულოს გადაწყვეტილებათა პროექტების შემუშავება და საკრებულოში წარდგენა;
ჟ) თვითმმართველი ერთეულის ქონებისათვის კატეგორიის შეცვლის თაობაზე საკრებულოსათვის წინადადებების, დასკვნებისა და რეკომენდაციების, საკრებულოს გადაწყვეტილებათა პროექტების შემუშავება და წარდგენა;
რ) საკრებულოს მიერ მიღებულ გადაწყვეტილებათა აღსრულების შესახებ ანგარიშების მომზადება და საკრებულოში წარდგენა;
ს) სახელმწიფო მმართველობის ორგანოების მიერ კანონის ან თვითმმართველ ერთეულთან დადებული ხელშეკრულების საფუძველზე განსაზღვრულ დელეგირებულ უფლებამოსილებათა განხორციელების უზრუნველყოფა;
ტ) წინადადებების, რეკომენდაციების, დასკვნებისა და საკრებულოს გადაწყვეტილებების პროექტების მომზადება მუნიციპალური საწარმოების შექმნის, რეორგანიზაციისა და ლიკვიდაციის თაობაზე;
უ) “მეწარმეთა შესახებ“ საქართველოს კანონის შესაბამისად საწარმოში თვითმმართველი ერთეულის წარმომადგენლების თანამდებობებზე დანიშვნა-გათავისუფლება;
ფ) ყოველწლიური, აგრეთვე საკრებულოს დავალებით, გაწეული საქმიანობის შესახებ ანგარიშის მომზადება და საკრებულოში წარდგენა;
ქ) წელიწადში ორჯერ- არაუგვიანეს ივნისისა და დეკემბრის ბოლო ორშაბათისა, საჯარო ანგარიშის მომზადება და ამომრჩეველთა წინაშე წარდგენა;
ღ) ამომრჩეველთა მიერ პეტიციის წესით ინიცირებულ საკრებულოს დადგენილებების პროექტებზე წინასწარი დასკვნებისა და წინადადებების მომზადება;
ყ) თვითმმართველი ერთეულის  სოციალურ-ეკონომიკური განვითარებისა და ბიუჯეტის პროექტის, აგრეთვე საკრებულოს დავალებით საკრებულოს სხვა გადაწყვეტილებათა პროექტების საჯარო განხილვების ორგანიზება;
შ) ამ დებულებით და საკრებულოს მიერ განსაზღვრული სხვა უფლებამოსილებათა განხორციელება.
2. საკუთარი უფლებამოსილებების ფარგლებში გამგებელი გამოსცემს ინდივიდუალურ სამართლებრივ აქტებს - გამგებლის ბრძანებებს. გამგებელი ხელს აწერს:
ა) გამგეობის ფინანსურ დოკუმენტებს, მათ შორის ბანკში წარდგენილ საგადასახადო დავალებებს;
ბ) საკრებულოში შეტანილ საკრებულოთა გადაწყვეტილებების პროექტებს;
გ) ადგილობრივი ქონების ინვენტარიზაციის აქტებს;
დ) საპრივატიზაციო ობიექტების ნუსხას;
ე) მოხელეთა საატესტაციო კომისიის აქტებს;
ვ) ფიზიკურ და იურიდიულ პირებთან დადებულ ხელშეკრულებებს;
ზ) მოქმედი კანონმდებლობით, ამ დებულებითა და საკრებულოს დავალებებით განსაზღვრულ სხვა ადმინისტრაციულ აქტებს.
3. გამგებელი წარმოადგენს და რწმუნებების გარეშე მოქმედებს თვითმმართველი ერთეულის გამგეობის სახელით საკრებულოსთან, სახელმწიფო ორგანოებთან, ფიზიკურ და იურიდიულ პირებთან ურთიერთობებში და სასამართლოში.
4. გამგებლის არყოფნისას, მის მიერ უფლებამოსილების განხორციელების შეუძლებლობის შემთხვევაში ან თანამდებობიდან მისი გადადგომისას განთავისუფლებისას გამგებლის მოვალეობას ასრულებს გამგებლის პირველი მოადგილე, ხოლო მისი არყოფნის შემთხვევაში მოადგილე. იმ შემთხვევაში თუ გამგებლის პირველი მოადგილე ან მოადგილე ვერ ახორციელებს გამგებლის უფლებამოსილებას, ასეთ შემთხვევაში გამგებლის მოვალეობას ითავსებს საკრებულოს თავმჯდომარე.
მუხლი 8. გამგებლის არჩევის წესი
1. გამგებელს თანამდებობაზე „ადგილობრივი თვითმმართველობის შესახებ“ ორგანული კანონის 39-ე მუხლის მე-2 პუნქტით განსაზღვრული წესის და ამ დებულების შესაბამისად საკრებულოს ბიუროს წარდგინებით, სიითი შემადგენლობის უმრავლესობით ირჩევს საკრებულო.
2. საკრებულოს ბიურო გამგებლის კანდიდატურების შესარჩევად კონკურსს აცხადებს:
ა) ახლადარჩეული საკრებულოს პირველი სხდომის დახურვის მეორე დღეს;
ბ) „ადგილობრივი თვითმმართველობის შესახებ“ ორგანული კანონის მე-40 მუხლის პირველი პუნქტის „ა“-„ე“ ქვეპუნქტებით განსაზღვრულ შემთხვევებში საკრებულოს მიერ გამგებლის უფლებამოსილების ვადამდე შეწყვეტის ცნობად მიღების მეორე დღეს;
გ) საკრებულოში გამგებლისათვის (მერისათვის) უნდობლობის გამოცხადების საკითხის დასმის მეორე დღეს;
3. გამგებლის კანდიდატურების შესარჩევ კონკურსში მონაწილეობის უფლება აქვს საქართველოს მოქალაქეს, რომელიც აკმაყოფილებს საკრებულოს მიერ დადგენილ გამგებლის თანამდებობის დასაკავებლად საჭირო საკვალიფიკაციო მოთხოვნებს. პრეტენდენტთა განცხადებები, საკვალიფიკაციო მოთხოვნებითა და „თვითმმართველი ერთეულის გამგებლის თანამდებობის დასაკავებლად კონკურსის ჩატარების წესის შესახებ“ დებულებით განსაზღვრული დოკუმენტები საკრებულოს ბიუროს მიერ მიიღება კონკურსის გამოცხადებიდან ორი კვირის ვადაში.
4. გამგებლის შესარჩევად კონკურსი ტარდება „თვითმმართველი ერთეულის გამგებლის თანამდებობის დასაკავებლად კონკურსის ჩატარების წესის“ შესახებ დებულების შესაბამისად.
5. საკრებულოს ბიურო გამგებლის კანდიდატურებს საკრებულოს ასარჩევად წარუდგენს კონკურსის გამოცხადებიდან არაუგვიანეს 30 დღის ვადაში.
6. გამგებლის არჩევა ხდება ფარული კენჭისყრით, ბიულეტენების მეშვეობით, საკრებულოს დებულებით (რეგლამენტით) დადგენილი წესის შესაბამისად. გამგებელი აირჩევა საკრებულოს სიითი შემადგენლობის უმრავლესობით, საკრებულოს უფლებამოსილების ვადით.
მუხლი 9. გამგებლის უფლებამოსილების შეწყვეტა
1. საკრებულოს უფლებამოსილების ვადის გასვლის შემდგომ გამგებელი თავის უფლებამოსილებებს ახორციელებს ახლადარჩეული საკრებულოს მიერ ახალი გამგებლის არჩევამდე.
2. საკრებულოს უფლებამოსილების ვადამდე შეწყვეტის შემთხვევაში გამგებელი უფლებამოსილებას ახორციელებს საქართველოს კანონმდებლობით დადგენილი წესით შესაბამისი თანამდებობის პირის დანიშვნამდე/არჩევამდე.
3. გამგებლის თანამდებობიდან გადადგომისას ან მისი გათავისუფლების შემთხვევაში გამგებლის მოვალეობას ამ დებულებით დადგენილი წესით ასრულებს გამგებლის მოადგილე.
მუხლი 10. გამგებლის პირველი მოადგილე და მოადგილე
1. გამგებლის პირველ მოადგილეს და მოადგილეს ამ დებულებით დადგენილი წესით თანამდებობაზე ნიშნავს და ათავისუფლებს გამგებელი. გამგებლის გათავისუფლება წარმოადგენს გამგებლის პირველი მოადგილისა და მოადგილის თანამდებობიდან გათავისუფლების საფუძველს.
2. გამგებლის პირველი მოადგილე და მოადგილე ასრულებს ამ დებულების მე-7 მუხლით გათვალისწინებულ გამგებლის ცალკეულ უფლებამოსილებებს გამგებლის არყოფნისას, მის მიერ უფლებამოსილებათა განხორციელების შეუძლებლობის შემთხვევაში ან თანამდებობიდან მისი გადადგომისას ან გათავისუფლებისას, აგრეთვე გამგებლის დავალების საფუძველზე.
3. გამგებლის პირველი მოადგილე და მოადგილე ანგარიშვალდებულია გამგებლის წინაშე.

თავი І І І. გამგეობის სტრუქტურული ერთეულები

მუხლი 11. გამგეობის სტრუქტურული ერთეულების შექმნა და რეორგანიზაცია
1. გამგეობის სტრუქტურული ერთეულები წარმოადგენენ ცალკეული სფეროების მიხედვით გამგეობის უფლებამოსილებათა განხორციელების მიზნით ამ დებულების საფუძველზე შექმნილ სამსახურებს, რომლებიც ფინანსირდებიან თვითმმართველი ერთეულის ბიუჯეტიდან.
2. გამგეობის სტრუქტურული ერთეულების უფლებამოსილება განისაზღვრება შესაბამისი დებულებებით, რომელსაც გამგებლის წარდგინებით ამტკიცებს საკრებულო.
3. გამგეობის სტრუქტურული ერთეულების შექმნის საფუძველია ამ დებულების დამტკიცების შესახებ საკრებულოს დადგენილება. გამგეობის ახალი სტრუქტურული ერთეულის შექმნის საფუძველია გამგებლის წარდგინებით მიღებული საკრებულოს დადგენილება „გამგეობის სტრუქტურული ერთეულის შექმნისა და გამგეობის დებულებაში დამატებების შეტანის შესახებ“.
4. გამგეობის სტრუქტურული ერთეულის ლიკვიდაციის საფუძველია გამგებლის წარდგინებით მიღებული საკრებულოს დადგენილება: „გამგეობის სტრუქტურული ერთეულის ლიკვიდაციისა და გამგეობის დებულებაში ცვლილებების შეტანის შესახებ“.
5. გამგეობის ცალკეული სტრუქტურული ერთეულის რეორგანიზაციის საფუძველია გამგებლის წარდგინებით მიღებული საკრებულოს დადგენილება: „გამგეობის სტრუქტურული ერთეულის დებულებაში და გამგეობის საშტატო ნუსხაში ცვლილებებისა და დამატებების შეტანის შესახებ“.
6. გამგეობის სტრუქტურული ერთეულის საქმიანობას წარმართავს სამსახურის უფროსი, რომელსაც ამ დებულებით დადგენილი წესით თანამდებობაზე ნიშნავს და ათავისუფლებს გამგებელი.
7. გამგეობის სტრუქტურული ერთეული შეიძლება შედგებოდეს განყოფილებებისგან, რომელთა საქმიანობას წარმართავს განყოფილების გამგე. განყოფილება შედგება განყოფილების გამგის და განყოფილების თანამშრომლებისაგან (წამყვანი, უფროსი და რიგითი სპეციალისტისაგან). განყოფილების გამგესა და განყოფილების თანამშრომლებს ამ დებულებით დადგენილი წესით თანამდებობაზე ნიშნავს და ათავისუფლებს გამგებელი (მერი).
მუხლი 12. გამგეობის სტრუქტურული ერთეულები
გამგეობის სტრუქტურული ერთეულებია:
· გამგეობის აპარატი
· საფინანსო-საბიუჯეტო სამსახური
· ჯანმრთელობის დაცვის, სოციალური უზრუნველყოფისა და სკოლამდელი დაწესებულების სამსახური
· არქიტექტურის, მშენებლობისა და ზედამხედველობის სამსახური
· სახანძრო სამსახური.
მუხლი 13. გამგეობის სტრუქტურული ერთეულის ხელმძღვანელი
1. გამგეობის სტრუქტურული ერთეულის ხელმძღვანელი – სამსახურის უფროსი, არის ადგილობრივი თვითმმართველობის საჯარო მოხელე, რომელსაც ,,საჯარო სამსახურის შესახებ“ საქართველოს კანონით დადგენილი წესით თანამდებობაზე ნიშნავს და თანამდებობიდან ათავისუფლებს გამგებელი.
2. სამსახურის უფროსი:
ა) წარმართავს გამგეობის სტრუქტურული ერთეულის საქმიანობას და ახორციელებს შესაბამისი სამსახურის თანამშრომელთა საქმიანობის საერთო ხელმძღვანელობას;
ბ) პასუხს აგებს გამგეობის სტრუქტურული ერთეულისათვის დაკისრებული ამოცანებისა და ფუნქციების შესრულებაზე;
გ) ამ დებულებით განსაზღვრული გამგეობის სტრუქტურული ერთეულის საქმიანობის ძირითადი მიმართულებების შესაბამისად შეიმუშავებს და გამგებელს წარუდგენს სამსახურის სამუშაო გეგმას;
დ) განსაზღვრავს გამგეობის სტრუქტურული ერთეულის მომსახურეთა თანამდებობრივ მოვალეობებს; გამგებელს წარუდგენს წინადადებებს გამგეობის სტრუქტურული ერთეულის მომსახურეთა მორიგი და დამატებითი შვებულების, მივლინების, წახალისების ან დისციპლინარული პასუხისმგებლობის დაკისრების თაობაზე;
ე) ორგანიზებას უწევს და აკონტროლებს გამგეობის სტრუქტურული ერთეულის მომსახურეთა მიერ დაკისრებულ მოვალეობათა შესრულებას;
ვ) განსაზღვრავს გამგეობის შესაბამისი სამსახურის საქმიანობის ორგანიზაციისა და დაგეგმარების წესს; შეიმუშავებს წინადადებებს სრტუქტურული ერთეულის მუშაობის სრულყოფის საკითხებზე;
ზ) უქმნის შესაბამისი სრტუქტურული ერთეულის მომსახურეებს მათი ფუნქციონალური მოვალეობების შესრულებისათვის, საიდუმლოების რეჟიმის, შრომის შინაგანაწესის მოთხოვნების დაცვისათვის აუცილებელ პირობებს;
თ) ახორციელებს საქართველოს კანონმდებლობითა და გამგეობის სტრუქტურული ერთეულის დებულებით განსაზღვრულ სხვა უფლებამოსილებებს.
3. სტრუქტურული ერთეულის ხელმძღვანელი ანგარიშვალდებულია გამგებლის წინაშე.
4. სტრუქტურული ერთეულის ხელმძღვანელის უფროსის არ ყოფნის შემთხვევაში გამგებლის დავალებით მის მოვალეობებს ასრულებს სტრუქტურული ერთეულის ერთ-ერთი მოხელე.
თავი  IV. გამგეობის ტერიტორიული მართვის ორგანოები
მუხლი 14. გამგეობის ტერიტორიული მართვის ორგანოები.
1. გამგეობის ტერიტორიული ორგანოების ფუნქციაა განამტკიცოს ადგილობრივი თვითმმართველობის ორგანოების კავშირი მოსახლეობასთან, ორგანიზაციულად უზრუნველყოს და გააკონტროლოს საკრებულოს, საკრებულოს თანამდებობის პირების და გამგებლის ( მერის) გადაწყვეტილებათა შესრულება; ორგანიზება გაუწიოს და გააკონტროლოს მოსახლეობისათვის კომუნალური და სხვა საზოგადოებრივი მომსახურების მიწოდება; უზრუნველყონ შესაბამისი ადმინისტრაციული ერთეულის მართვა.
2. გამგეობის თერითორიული ორგანოები იქმნება თვითმმართველი ერტეულის ადმინისტრაციულ ერთეულებში.
3. ადმინისტრაციული ერტეულების დასახელება, ადმინისტრაციული საზღვრები, ადმინისტრაციული ცენტრი და მასში შემავალი დასახლებები განისაზღვრება საკრებულოს დადგენილებით ,,თვითმმართველი ერთეულის ადმინისტრაციული დაყოფის შესახებ.“
4. ტერიტორიული ორგანოები თავიანთ საქმიანობას წარმართავენ მოქმედი კანონმდებლობის, ამ დებულებისა და ,,გამგეობის ტერიტორიული ორგანოს“ დებულების საფუძველზე.
5. ტერიტორიული ორგანოს სტრუქტურას და საშტატო ნუსხას ამტკიცებს საკრებულო გამგებლის წარდგინებით.
მუხლი 15. გამგეობის რწმუნებული
1. ტერიტორიული ორგანოს ხელმძღვანელობს გამგეობის რწმუნებული, რომელსაც ერთი წლის ვადით თანამდებობაზე ნიშნავს და თანამდებობიდან ათავისუფლებს გამგებელი.
2. გამგეობის რწმუნებული საკრებულოს მიერ დამტკიცებული დებულების შესაბამისად თავის უფლებამოსილებას ახორციელებს თვითმმართველ ერთეულში შემავალ ადმინისტაციულ ერთეულში (დასახლებაში, დასახლებათა ჯგუფში ან დასახლების ნაწილში).
3. გამგეობის რწმუნებული:
ა) წარმართავს გამგეობის ტერიტორიული ორგანოს საქმიანობას;
ბ) უზრუნველყოფს მოსახლეობის კავშირს ადგილობრივ თვითმმართველობის ორგანოებთან;
გ) ორგანიზებას უწევს, აკონტროლებს და გამგებელს წარუდგენს ინფორმაციას ადმინისტაციულ ერთეულში ადგილობრივი თვითმმართველობის ორგანოებისა და თანამდებობის პირების მიერ მიღებულ გადაწყვეტილებათა შესრულების მიმდინარეობის შესახებ;
დ) გამგებელს წარუდგენს წინადადებებს ადმინისტრაციულ ერთეულში არსებული პრობლემების და მათი შესაძლო გადაწყვეტის გზების შესახებ;
ე) უზრუნველყოფს სტატისტიკური და სხვა მონაცემთა შეგროვებას, ადგილობრივი თვითმმართველობის ორგანოების მიერ მიღებულ გადაწყვეტილებათა მოსახლეობისათვის გაცნობას;
ვ) ორგანიზებას უწევს მოსახლეობის გამოკითხვის და სახალხო განხილვების ჩატარებას;
ზ) შეიმუშავებს და გამგებელს წარუდგენს გამგეობის ტერიტორიული ორგანოს სტრუქტურას და საშტატო ნუსხას;
თ) ახორციელებს დებულებით, საკრებულოს და/ან გამგებლის დავალებით განსაზღვრულ სხვა უფლებამოსილებებს.
4. გამგეობის რწმუნებული ანგარიშვალდებულია გამგებლის წინაშე.
თავი V. გამგეობის სტრუქტურული ერთეულისა და ტერიტორიული ორგანოს მოსამსახურეები
მუხლი 16. გამგეობის სტრუქტურული ერთეულისა და ტერიტორიული ორგანოს მოსამსახურეები
1. გამგეობის სტრუქტურული ერთეულისა  და ტერიტორიული ორგანოში მომსახურე პირები არიან ადგილობრივი თვითმმართველობის საჯარო მოსამსახურეები.
2. გამგეობის სტრუქტურული ერთეულისა და ტერიტორიულ ორგანოში შემავალი თანამდებობათა დასახელება, შესაბამისი სამუშაოთა აღწერილობანი და თანამდებობრივი ინსტრუქციები განისაზღვრება ,,საჯარო მოსამსახურეთა თანამდებობრივი რეესტრისა“და ამ დებულების შესაბამისად.
3. გამგეობის სტრუქტურული ერთეულების/ტერიტორიული ორგანოების თანამდებობათა ნუსხას, შესაბამის სამუშაოთა აღწერილობასა და თანამდებობრივ ინსრტუქციებს სამსახურის უფროსის/ გამგეობის რწმუნებულის წარდგინებით ამტკიცებს გამგებელი.
4. გამგეობის სტრუქტურული ერთეულისა და ტერიტორიული ორგანოს მოხელეთა საკვალიფიკაციო მოთხოვნები განისაზღვრება მოქმედი კანონმდებლობითა და ,,ადგილობრივი თვითმმართველობის მოხელეთა დამატებითი საკვალიფიკაციო მოთხოვნების შესახებ“ საკრებულოს დადგენილებით.

 მუხლი 17. გამგეობის სტრუქტურული ერთეულების/ტერიტორიული მართვის ორგანოების მოსამსახურეთა თანამდებობრივი სარგოს და შტატების დამტკიცების წესი
1. გამგეობის სტრუქტურული ერთეულების/ტერიტორიული მართვის ორგანოების მოსამსახურეთა თანამდებობრივი სარგოს განაკვეთებს, თანამდებობათა დასახელებას და შტატების მოქმედი კანონმდებლობის შესაბამისად გამგებლის წარდგინებით ამტკიცებს საკრებულო.
მუხლი18. გამგეობის სტრუქტურული ერთეულების/ტერიტორიული მართვის ორგანოების მოსამსახურეთა უფლებები გამგეობის სტრუქტურული ერთეულების/ტერიტორიული ორგანოების მოსამსახურეებს უფლება აქვთ:
ა) წარუდგინონ უშუალო ხელმძღვანელს წინადადებები მათი სტრუქტურული ქვეგანაყოფების საქმიანობის სრულყოფის თაობაზე;
ბ) მიიღონ მათი მუშაობისათვის აუცილებელი კონსულტაციები;
გ) ისარგებლონ მათი მუშაობისათვის საჭირო სამართლებრივი აქტებით, საინფორმაციო და სხვა მასალებით;
დ) დააყენონ უშუალო ხელმძღვანელის წინაშე საკითხი მოსამსახურეთა ფუნქციონალური მოვალეობების შესრულებისათვის საჭირო პირობების უზრუნველყოფის შესახებ;
ე) დადგენილი წესით ისარგებლონ ორგანიზაციული, გასამრავლებელი, საინფორმაციო-საკომუნიკაციო ტექნიკით, სხვა შესაბამისი ტექნიკური საშუალებებით.
ვ) ისარგებლონ ,,საჯარო სამსახურის შესახებ“ საქართველოს კანონით გათვალისწინებული საჯარო მოსამსახურის  სხვა უფლებებითა და გარანტიებით.

მუხლი 21. გამგეობის სტრუქტურული ერთეულების/ტერიტორიული ორგანოების მოსამსახურეთა მოვალეობები
1. გამგეობის სტრუქტურული ერთეულების/ტერიტორიული ორგანოების მოსამსახურეები ვალდებულნი არიან:
ა) ზუსტად შეასრულონ და დაიცვან ,,საჯარო მოსამსახურის შესახებ“ საქართველოს კანონით, საქართველოს კანონმდებლობით, ამ დებულებით, შესაბამისი სტრუქტურული ქვედანაყოფების დებულებით განსაზღვრული ფუნქციონალური მოვალეობანი;
ბ) დროულად და სრულყოფილად შეასრულონ უშუალო და ზემდგომი ხელმძღვანელების დავალებები;
გ) შესაბამისი საფუძვლის არსებობისას დაიცვან საიდუმლოების რეჟიმი;
დ) იმუშაონ თავისი პროფესიონალური მომზადების დონის ასამაღლებლად;
ე) განუხრელად შეასრულონ დადგენილი შრომის შინაგანაწესის მოთხოვნები;
ვ) გაუფრთხილდნენ მათ სარგებლობაში არსებულ საინფორმაციო- საკომუნიკაციო ტექნიკას, ინვენტარსა და სხვა სახაზინო ქონებას.


თავი VI. დასკვნითი დებულებები
მუხლი 20. გამგეობის დებულების მიღება, მასში ცვლილებებისა და დამატებების შეტანა
1. გამგეობის დებულება მიიღება საკრებულოს მიერ გამგებლის წარდგინებით საკრებულოს წევრთა სიით  შემადგენლობის უმრავლესობით.
                ა) გამგებლის ინიციატივით;
                ბ) საკრებულოს ბიუროს ინიციატივით;
               გ) საკრებულოს წევრთა არა ნაკლებ 1/5-ის ინიციატივით
2. გამგეობის დებულებაში ცვლილებების ან დამატებების შესახებ გადაწყვეტილება მიიღება საკრებულოს წევრთა სიით შემადგენლობის უმრავლესობით.

   
